
 

 

 

 

 

 

 

 

Ўзбекистон Республикаси Рақобатни ривожлантириш ва 

истеъмолчилар ҳуқуқларини ҳимоя қилиш қўмитаси ҳузуридаги 

жамоатчилик кенгашининг 2026 йилнинг 25 май куни ўтказилган 

йиғилишининг 02-сонли  

БАЁНИ 

 

Раислик қилди: Ўзбекистон Маркетинг уюшмаси бошқарув раис Диёр 

Мирзаахмедов 

 

 

Қатнашдилар: 

 

Жамоатчилик кенгаши аъзолари: Ш.Шарахметов, 

Х.Худойбердиев, М.Сафаров, Д.Мирзаев, Р.Джураев, 

З.Вахидов, О.Насиров, Л.Ачилова, К.Ниязов, 

М.Акрамова, Р.Назаров, Л.Николенко, Ш.Латипов, 

Б.Атаханов, О.Усмонов ҳамда Қўмита масъул 

ходимлари, Олий Мажлис Сенати, Марказий банк, 

вазирлик ва идоралар, тижорат банклари, нодавлат 

нотижорат ташкилотлари ва халқаро ташкилотлар 

вакиллари.  

 

К У Н Т А Р Т И Б И 

1. Молиявий хизматлар бозорида истеъмолчилар ҳуқуқларини ҳимоя 

қилиш тизимини ривожлантиришнинг долзарб масалаларини муҳокама 

қилиш. 

2. Молиявий хизматлар соҳасида истеъмолчилар ҳуқуқларини ҳимоя 

қилишда миллий ва халқаро стандартларни жорий этиш ҳамда соҳадаги 

ҳуқуқий механизмларни такомиллаштириш масалаларини кўриб чиқиш. 

3. Банк, тўлов ва суғурта хизматларида истеъмолчилар ҳуқуқларини 

ҳимоя қилиш амалиёти, рақамли молиявий хизматларда хавфсизликни 

таъминлаш ҳамда аҳолининг молиявий саводхонлигини ошириш 

юзасидан маърузаларни тинглаш. 

4. Жамоатчилик кенгаши аъзоларининг таклиф ва тавсияларини 

муҳокама қилиш. 

 



Раислик этувчи Д.Мирзаахмедов йиғилишни очиб, мамлакатимизда амалга 

оширилаётган кенг кўламли иқтисодий ислоҳотлар шароитида молиявий хизматлар 

бозорида истеъмолчилар ҳуқуқларини таъминлаш давлат сиёсатининг устувор 

йўналишларидан бири эканлигини таъкидлади. 

У ўз сўзида Президент раҳбарлигида молия бозорини либераллаштириш, банк 

ва молия тизимига замонавий бошқарув механизмларини жорий этиш, рақамли 

хизматлар кўламини кенгайтириш билан бир қаторда истеъмолчиларнинг ҳуқуқ ва 

қонуний манфаатларини ишончли ҳимоя қилишга алоҳида эътибор 

қаратилаётганини қайд этди. 

Шунингдек, Жамоатчилик кенгаши давлат органлари ва жамоатчилик ўртасида 

самарали мулоқот майдони сифатида соҳадаги муаммоларни аниқлаш, уларни 

муҳокама қилиш ҳамда амалий таклифлар ишлаб чиқишда муҳим ўрин тутаётганини 

таъкидлаб, бугунги йиғилишда билдириладиган ҳар бир таклиф соҳани янада 

такомиллаштиришга хизмат қилишини қайд этди. 

Кун тартибидаги биринчи масала юзасидан Ўзбекистон Республикаси Олий 

Мажлиси Сенати Бюджет ва иқтисодий масалалар қўмитаси раиси Э.Гадоев сўзга 

чиқиб, молиявий хизматлар бозорида истеъмолчилар ҳуқуқларини ҳимоя қилиш 

соҳасини янада ривожлантириш мамлакатда молиявий барқарорликни 

таъминлашнинг муҳим шартларидан бири эканлигини таъкидлади. 

У ўз маърузасида молия соҳасида истеъмолчилар ҳуқуқларини ҳимоя қилиш 

бўйича замонавий концепциялар, OECD ва бошқа халқаро ташкилотларнинг 

тавсиялари, шунингдек миллий қонунчиликни халқаро стандартларга 

уйғунлаштириш бўйича амалга оширилаётган ишлар ҳақида батафсил маълумот 

берди. 

Шунингдек, молиявий хизматлар истеъмолчиларининг ҳуқуқларини ҳимоя 

қилишга оид ҳуқуқий асосларни такомиллаштириш, соҳага оид қонунчилик 

ҳужжатларига тегишли ўзгартириш ва қўшимчалар киритиш ҳамда аҳолининг 

молиявий хизматлардан фойдаланишдаги ҳуқуқий кафолатларини янада 

кучайтириш юзасидан амалга оширилаётган ишларга тўхталди. 

Шундан сўнг Қўмита раиси Ҳ.Турахужаев маъруза қилиб, молиявий 

хизматлар бозорида истеъмолчилар ҳуқуқларини ҳимоя қилиш фақатгина ҳуқуқий 

масала эмас, балки мамлакат молия тизимига бўлган ишончни мустаҳкамлашнинг 

муҳим омили эканлигини таъкидлади. 

Унинг қайд этишича, сўнгги йилларда банк, суғурта ва тўлов ташкилотлари 

фаолиятида истеъмолчилар манфаатларини таъминлашга қаратилган қатор чора-

тадбирлар амалга оширилмоқда. 

Шу билан бирга, рақамли молиявий хизматлар улушининг ошиб бориши 

истеъмолчиларнинг шахсий маълумотларини ҳимоя қилиш, шаффофликни 

таъминлаш, хизматлар сифати устидан самарали назоратни кучайтириш ҳамда 

мурожаатларни тезкор кўриб чиқиш бўйича янада тизимли ёндашувларни талаб 

қилаётгани таъкидланди. 

Ҳ.Турахужаев Рақобат қўмитаси барча соҳа регуляторлари билан ҳамкорликда 

банк, тўлов ва суғурта ташкилотларида истеъмолчилар ҳуқуқларини ҳимоя қилишга 

қаратилган ҳар қандай ижобий ташаббусларни қўллаб-қувватлашга тайёр 

эканлигини билдирди. 

Маърузалар юзасидан Жамоатчилик кенгаши аъзолари ҳам фаол иштирок 

этдилар. 



Жумладан, Ш.Шарахметов молиявий хизматлар бозорида истеъмолчиларнинг 

ҳуқуқий билимларини оширишга қаратилган доимий ахборот-маърифий 

дастурларни амалга ошириш зарурлигини таъкидлади. 

Х.Худойбердиев рақамли банк хизматларидан фойдаланишда 

истеъмолчиларнинг шахсий маълумотларини муҳофаза қилиш, киберхавфсизлик 

талабларига қатъий риоя қилиш ҳамда аҳолининг рақамли хизматларга бўлган 

ишончини мустаҳкамлаш юзасидан таклифлар билдирди. 

М.Сафаров эса молиявий хизматлар кўрсатувчи ташкилотлар фаолиятида 

очиқлик ва ҳисобдорлик тамойилларини янада кучайтириш, истеъмолчиларга 

тақдим этиладиган шартнома ва ахборот материалларини содда ва тушунарли 

шаклда тайёрлаш мақсадга мувофиқлигини қайд этди. 

Муҳокамалар давомида кенгаш аъзолари томонидан билдирилган таклифлар 

йиғилиш иштирокчилари томонидан қўллаб-қувватланди ҳамда уларни амалий 

чора-тадбирларга татбиқ этиш юзасидан тегишли тавсиялар ишлаб чиқиш 

лозимлиги таъкидланди. 

Кун тартибидаги иккинчи масала юзасидан Рақобат қўмитаси 

Истеъмолчилар ҳуқуқларини ҳимоя қилиш бошқармаси бошлиғи Э.Хаитметов 

сўзга чиқиб, молиявий хизматлар соҳасида истеъмолчилар ҳуқуқларини ҳимоя 

қилиш бўйича миллий стандартларни халқаро талабларга мувофиқлаштириш 

юзасидан амалга оширилаётган ишлар ҳақида ахборот берди. 

Таъкидланганидек, сўнгги йилларда молиявий хизматлар бозорида рақобат 

муҳитини яхшилаш, хизматлар сифати ва шаффофлигини ошириш, 

истеъмолчиларга тақдим этилаётган ахборотларнинг тўлиқлиги ва ҳаққонийлигини 

таъминлаш ҳамда ҳуқуқбузарликларнинг олдини олиш бўйича тизимли чора-

тадбирлар амалга оширилмоқда. 

Шунингдек, молиявий хизмат кўрсатувчи ташкилотларда истеъмолчилар билан 

муносабатларни тартибга солишда халқаро стандартларни босқичма-босқич жорий 

этиш, уларнинг ҳуқуқ ва қонуний манфаатларини ҳимоя қилишнинг институционал 

механизмларини янада такомиллаштириш муҳим аҳамият касб этиши таъкидланди. 

Кейинги маърузачи сифатида Ўзбекистон Республикаси Марказий 

банкининг Молиявий хизматлар истеъмолчиларининг ҳуқуқларини ҳимоя қилиш 

хизмати бошқарма бошлиғи Ш.Бердиев сўзга чиқиб, банк тизимида истеъмолчилар 

мурожаатлари билан ишлаш амалиёти, мавжуд муаммолар ҳамда уларни бартараф 

этиш юзасидан амалга оширилаётган ишлар ҳақида маълумот берди. 

Унинг таъкидлашича, истеъмолчиларнинг ҳуқуқларини таъминлашда 

молиявий ташкилотлар фаолиятининг очиқлиги, шартномаларнинг содда ва 

тушунарли шаклда расмийлаштирилиши, мурожаатларни ўз вақтида кўриб чиқиш 

ҳамда низоларни судгача ҳал этиш механизмларини такомиллаштириш устувор 

вазифалардан ҳисобланади. 

Шундан сўнг Истиқболли лойиҳалар миллий агентлиги Суғурта бозорини 

тартибга солиш бошқармаси бошлиғи У.Ҳасанов суғурта хизматлари соҳасида 

истеъмолчилар ҳуқуқларини ҳимоя қилиш амалиёти, суғурта шартномаларининг 

шаффофлигини таъминлаш, суғурта ҳодисалари юзасидан мурожаатларни кўриб 

чиқиш ҳамда соҳада ҳуқуқбузарликларнинг олдини олиш бўйича амалга 

оширилаётган чора-тадбирлар ҳақида ахборот берди. 

Халқаро эксперт Лия Граубергер (German Sparkassenstiftung for 

International Cooperation) Германия ва Европа давлатларида молиявий хизматлар 

соҳасида истеъмолчилар ҳуқуқларини ҳимоя қилиш бўйича амал қилаётган 



механизмлар, молиявий хизматлар кўрсатувчи ташкилотларнинг масъулияти, 

истеъмолчилар билан очиқ мулоқотни таъминлаш ҳамда молиявий саводхонликни 

ошириш бўйича илғор тажрибалар ҳақида маъруза қилди. 

Маърузалар давомида халқаро амалиётни миллий қонунчиликка босқичма-

босқич имплементация қилиш, молиявий хизматлар бозори иштирокчиларининг 

масъулиятини ошириш ҳамда истеъмолчилар ҳуқуқларини ҳимоя қилиш соҳасида 

давлат органлари ва нодавлат ташкилотлар ўртасидаги ҳамкорликни янада 

ривожлантириш бўйича амалий таклифлар билдирилди. 

Кун тартибидаги масалалар юзасидан Жамоатчилик кенгаши аъзолари 

ўртасида кенг муҳокамалар бўлиб ўтди. 

Жумладан, Р.Джураев молиявий хизматлар соҳасида истеъмолчиларнинг 

ҳуқуқий маданиятини ошириш бўйича доимий тарғибот ишларини кучайтириш, 

аҳоли учун содда услубда тайёрланган ахборот материалларини кенг тарқатиш 

мақсадга мувофиқлигини қайд этди. 

З.Ваҳидов рақамли молиявий хизматлар кўлами кенгайиб бораётган шароитда 

шахсий маълумотларни ҳимоя қилиш, ахборот хавфсизлигини таъминлаш ва 

электрон тўлов хизматларидан фойдаланишда истеъмолчиларнинг ҳуқуқий 

кафолатларини мустаҳкамлаш бўйича таклифлар билдирди. 

Л.Ачилова ҳамда К.Ниёзов молиявий хизмат кўрсатувчи ташкилотлар 

томонидан истеъмолчиларга тақдим этиладиган ахборотларнинг мазмунини янада 

соддалаштириш, хизматлар қиймати ва шартлари ҳақида тўлиқ маълумот бериш 

амалиётини кучайтириш зарурлигини таъкидладилар. 

М.Акрамова, Р.Назаров, Л.Николенко, Ш.Латипов, Б.Атаханов ва 

О.Усмонов ўз чиқишларида давлат органлари, молиявий институтлар ҳамда 

фуқаролик жамияти институтлари ўртасидаги ҳамкорликни янада мустаҳкамлаш, 

истеъмолчилар мурожаатларини кўриб чиқишнинг ягона рақамли механизмларини 

жорий этиш, аҳолининг молиявий саводхонлигини оширишга қаратилган қўшма 

лойиҳаларни кенгайтириш ҳамда халқаро ташкилотлар билан ҳамкорликни янада 

ривожлантириш юзасидан қатор таклиф ва тавсияларни билдирдилар. 

Муҳокамалар якунида Жамоатчилик кенгаши аъзолари томонидан 

билдирилган барча фикр ва таклифлар умумлаштирилиб, уларни Қўмита 

фаолиятида инобатга олиш ҳамда соҳада амалга оширилаётган ислоҳотлар 

самарадорлигини оширишда фойдаланиш мақсадга мувофиқлиги қайд этилди. 

 

Юқоридагилардан келиб чиқиб, Жамоатчилик кенгашининг  умумий 

йиғилиши қарор қилади: 

1. Йиғилишда Э.Гадоев, Ҳ.Турахужаев, Э.Хаитметов, Ш.Бердиев, 

У.Ҳасанов ҳамда Лия Граубергер томонидан билдирилган ахборот ва 

таклифлар маълумот учун қабул қилинсин.  

2. Жамоатчилик кенгаши аъзолари томонидан билдирилган фикр-

мулоҳаза ва таклифлар умумлаштирилиб, Қўмитага белгиланган 

тартибда тавсия сифатида киритилсин.  

3. Молиявий хизматлар соҳасида истеъмолчилар ҳуқуқларини ҳимоя 

қилиш бўйича халқаро стандартларни миллий амалиётга жорий этиш 

юзасидан амалий таклифлар ишлаб чиқилсин.  



4. Аҳолининг молиявий саводхонлигини оширишга қаратилган ахборот-

маърифий тадбирларни кенгайтириш юзасидан тегишли таклифлар 

ишлаб чиқилсин.  

5. Мазкур йиғилишда билдирилган таклиф ва тавсияларни амалга 

ошириш юзасидан Жамоатчилик кенгаши ишчи гуруҳи томонидан 

мониторинг олиб борилсин.  

6. Ушбу йиғилиш якунлари ва қабул қилинган тавсиялар Қўмитанинг 

расмий веб-сайти ҳамда ижтимоий тармоқларида кенг ёритиб 

борилсин.     

 

                                             

Йиғилиш котиби,  

баёнлаштирувчи                                                                   С.Нормуродов 


